
GOUVÈNÈ HOCHUL ANONSE YO PRAL KONSTWI 71,000 NOUVO KAY NAN VIL 
NEW YORK ATRAVÈ POLITIK KI TE ADOPTE NAN KAD AKÒ LOJMAN ISTORIK 

ETA A  
  

Depatman Konsèvasyon ak Devlopman Lojman Vil New York te resevwa lèt 
entansyon nan men 650 pwopriyetè bilding ki reprezante anviwon 71,000 nouvo 

kay epi ki gen ladan 21,000 apatman abòdab  

  

Gouvènè Hochul ak Lejislati a te adopte akò lojman ki pi enpòtan nan plizyè 
jenerasyon nan Bidjè Ane Fiskal 2025 la; ki gen yon ekstansyon dat limit pou 

finisman konstriksyon pou pwojè 421-a yo  
  
  

Gouvènè Kathy Hochul jodi a selebre kreyasyon anviwon 71,000 nouvo apatman nan 
Vil New York, ki gen ladan 21,000 inite abòdab, gras ak yon ekstansyon dat limit pou 
finisman konstriksyon pou pwogram ankourajman taks 421-a. Selebrasyon sa a vini 
apre yo te depoze lèt entansyon ak Depatman Konsèvasyon ak Devlopman Lojman Vil 
New York nan men pwopriyetè ki reprezante prèske 650 bilding. Ekstansyon dat limit 
pou finisman konstriksyon 421-a te fè pati yon efò konjwen ant Gouvènè Hochul ak 
administrasyon Adams pou sekirize nouvo zouti pou adrese kriz lojman Vil la.  

  

"Lè nou pwolonje dat limit pou finisman konstriksyon 421-a, nou kapab remèt plis pase 
70,000 nouvo kay sou bon wout la epi kreye opsyon abòdab pou nou viv nan Vil New 
York", Gouvènè Hochul te deklare. "Administrasyon mwen an angaje pou konbat kriz 
abòdabilite nan chak rejyon nan Eta a, epi mwen vle remèsye Majistra Adams ak ekip li 
a pou patenarya ak defans yo pandan n ap atake kriz lojman an nan asire ke gen 
deplizanpli opòtinite pou viv ak pwospere nan Eta New York."  

  

Anons jodi a asire kreyasyon opsyon lojman adisyonèl enpòtan nan kad pwogram 421-a 
nan pwolonje dat limit pou finisman konstriksyon an, sa ki te rive posib pa Gouvènè 
Hochul nan kad Bidjè Ane Fiskal yo te Adopte pou 2025 la. Bidjè Ane Fiskal yo te 
Adopte pou 2025 la te gen ladann anpil inisyativ solid pou adrese kriz lojman New York 
la nan ogmante rezèv lojman an, ankouraje pri abòdab, ranfòse pwoteksyon pou lokatè 
ak pwopriyetè kay New York yo, ak konbat patipri ak diskriminasyon nan lojman. Yon 
eleman kle nan ajanda lojman Gouvènè a te pwolonje dat limit pou finisman 
konstriksyon pou pwojè nan pwogram 421-a ki ekspire kounye a soti 15 jen 2026 rive 



15 jen 2031, pou pwojè elijib ki te kòmanse konstriksyon apre 31 desanm 2015, ak nan 
dat oswa anvan 15 jen 2022.  

  

Ektansyon an pèmèt pwojè lojman sa yo ki te gen risk pou yo rate dat limit pou finisman 
konstriksyon an akòz faktè tankou volatilite sou mache a swit ak pandemi an pou 
avanse pou pi devan san entèripsyon, sa k ap ekonomize apeprè 21,000 inite abòdab. 
Lè yo fasilite yon delè ki pi long, ekstansyon dat limit pou finisman konstriksyon 421-a 
pèmèt devlopman lojman dirab ak reflechi ki satisfè bezwen divès Nouyòkè yo.  
  
Majistra Vil New York, Eric Adams, te deklare, "Nan kòmansman ane sa a, Gouvènè 
Hochul ak tèt mwen te kanpe ansanm epi nou te pwomèt Nouyòkè yo solisyon reyèl 
pou bay lojman abòdab. Jodi a, mwen fyè pou m di: pwomès fèt, pwomès respekte. 
Ekstansyon ankourajman taks 421-a, ke administrasyon nou an te defann avèk siksè 
pou dènye sesyon an, pwouve li se yon siksè. Nou te resevwa Lèt Entansyon ki soti nan 
apeprè 650 bilding, ki reprezante 71,000 nouvo kay, ki gen ladan 21,000 inite abòdab. 
Administrasyon nou an ak Eta te mete tèt ansanm pou afwonte kriz jenerasyonal sa a 
tèt pou tèt, epi kounye a, Konsèy Vil la gen moman yo devan yo. Konsèy Vil la gen yon 
opòtinite pou l rejwenn Nouyòkè yo pou di 'wi' pou pwopozisyon 'Vil Wi pou Opòtinite 
Lojman' — chanjman ki pi anfavè lojman nan istwa kòd zonaj vil la. Pou bay lojman 
abòdab Nouyòkè yo bezwen ak merite, chak nivo gouvènman an gen yon wòl pou jwe, 
epi nou espere travay avèk patnè nou yo nan Konsèy Vil la pou nou bati yon fason pou 
nou soti nan kriz lojman sa a."  
  
Premye Majistra Adjwen Vil New York la, Maria Torres-Springer, te deklare, 
"Administrasyon sa a ap fè gwo pwogrè nan kriz lojman nou an, li pa pèdi tan pou l sèvi 
ak zouti nou te genyen nan Albany pou kreye lojman abòdab. Ant chif sa yo, 
pwodiksyon lojman rekò nou an nan Ane Fiskal 2024 ak travay san fay nou an pou n 
pase 'Vil Wi pou Opòtinite Lojman', nou alawotè moman sa a pou n satisfè bezwen 
Nouyòkè yo genyen pou lojman abòdab."  

  

Anplis de pwoteje plis pase 70,000 nouvo inite ki riske rate dat limit pou finisman 421-a, 
mezi istorik Bidjè yo Adopte a te kreye tou yon nouvo ankourajman taks sou lojman 
abòdab pou ranplase 421-a ("Katye Abòdab pou Nouyòkè yo", ke yo rele tou 485-x). 
Pake a ankouraje tou konvèsyon biwo yo pou kreye inite ki pi abòdab ansanm ak leve 
limit abitrè ki te anpeche pwodiksyon lojman abòdab nan Vil la, epi otorize Vil la pou 
antreprann yon pwogram pilòt pou legalize epi sekirize apatman sousòl ak kav yo.  

  

Komisè Biwo Renouvèlman Kay ak Kominote Eta New York la, RuthAnne 
Visnauskas, te deklare "Pwolonje pwogram 421a a pi lwen pase dat ekspirasyon li pou 
devlopman lojman ki bloke yo ka avanse pou pi devan se youn nan eleman ki pi 
entelijan epi ki gen plis enpak nan Bidjè Ane Fiskal 2025 la ke Gouvènè Hochul te 
defann. Jodi a n ap wè rezilta yo pandan n ap ouvri pòt pou 71,000 kay epi kreye 
opòtinite pou moun nan tout nivo revni. Inisyativ sa a ansanm ak mezi ki enkli nan Bidjè 
a ki ogmante rezèv lojman, ankouraje abòdabilite, ranfòse pwoteksyon pou lokatè ak 
pwopriyetè kay ak konbat diskriminasyon lojman, pral transfòme lavi epi mennen nou pi 
pre pou rezoud kriz lojman an nan New York."  



  

Adolfo Carrion Jr., Komisè Depatman Prezèvasyon ak Konstriksyon Lojman Vil 
New York, te deklare, "Repons akablan fas ak ekstansyon 421-a an temwanye 
grandman sou angajman pwofon nou pou kreye lojman abòdab. Nouvo lojman pa 
sèlman gen pou wè ak konstriksyon fizik — li gen pou wè tou ak transfòme lavi ak 
ranfòse kominote nou yo. Chak pwojè ak chak apatman nou pwodwi atravè HPD fè yon 
diferans tanjib pou Nouyòkè yo, bay yo estabilite ak sekirite yo merite. Ekstansyon 
pwogram 421-a a se yon zouti pwisan ki non sèlman sipòte devlopè nou yo, men tou ki 
ankouraje misyon nou pou kreye opsyon lojman abòdab ke anpil fanmi konte sou yo 
pou yon pi bon avni."  
  
Senatè Eta a Brian Kavanagh te deklare, "Extansyon dat limit pou fini konstriksyon an 
pou ankourajman taks 421-a te retire yon defo nan pwogram nan, efè pandemi COVID-
19 la te vin pi agrave ak yon anviwonman difisil pou sekirize finansman ak antreprann 
konstriksyon, sa ki te kite anpil pwojè rezidansyèl yo nan ensètitid. Li bon pou nou wè 
ke chanjman nou te fè yo — nan kad yon pake lejislatif konplè pou pwoteje lokatè ak 
pwopriyetè kay epi kreye plis lojman — te gen efè eskonte pou fè rekòmanse anpil 
pwojè, epi finalman pral lakòz yon kantite nouvo apatman siyifikatif, ki gen ladan anpil 
apatman abòdab. Mwen remèsye Gouvènè Kathy Hochul, Lidè Andrea Stewart-
Cousins, Prezidan Carl Heastie, kòlèg nou yo nan Lejislati a ak nan gouvènman vil la, 
ak anpil defansè lojman ak patisipan yo nan endistri konstriksyon lojman ki te negosye 
ak bòn fwa pou yon pakèt etap pozitif nou te franchi ane sa a pou adrese kriz lojman 
an."  
  
Manm Asanble Linda B. Rosenthal te deklare, "Bati lojman esansyèl nan abòde kriz 
abòdabilite kwonik Eta a. Avèk dè dizèn milye Nouyòkè k ap eseye soti nan abri ak 
plizyè milye lòt k ap lite debwouye yo, li ekstrèmman enpòtan pou nou fè tout sa ki 
posib pou devlope tout kalite lojman, espesyalman inite ki abòdab pou Nouyòkè chak 
jou yo. Anons jodi a montre ke Eta a sou wout pou l bay bon jan kalite kay pou 
jenerasyon Nouyòkè yo, epi mwen pa ka tann patenarya kontinyèl nou pou abòde mank 
lojman ak kriz degèpisman k ap ravaje kominote yo."  
  
Manm Asanble Rebecca A. Seawright, te deklare, "Nou felisite Gouvènè Hochul 
paske li pwolonje dat limit pou finisman konstriksyon 421-A nan Bidjè a. Gras ak 
ankourajman taks sa a, nou te asire kreyasyon 71,000 nouvo apatman nan Vil la, ki gen 
ladan 21,000 inite abòdab. Nouyòkè yo ka selebre devlopman dirab ak reflechi sa a ki 
pral ekipe lokatè yo."  

  

Manm Asanble, Emily Gallagher, te deklare, "Nou kontan anpil pou nou wè 21,000 
nouvo inite abòdab k ap vini nan Vil New York. Granmoun aje yo ak moun k ap travay 
yo bezwen yon fason dezespere plis lojman abòdab, epi sa se yon kòmansman ki gen 
anpil valè."  
  
Manm Asanble Brian A. Cunningham te deklare, "Antanke reprezantan Flatbush ak 
Crown Heights, mwen te gade fanmi klas mwayèn ke y ap prije pou pran 3,000 dola pou 
yon apatman ki gen yon sèl chanm. Jodi a, nou akselere ajoute 21,000 inite lojman 



abòdab nan mache nou an, sa ki anpeche plis deplasman vwazen nou yo. Rediksyon 
taks sa a fè pati yon gwo efò pou pwofite tout resous ki disponib pou ofisyèl gouvènman 
yo pou elaji estòk lojman Vil New York pandan y ap pwoteje lokatè yo ak derasinen 
pratik lojman diskriminatwa yo."  

  

Manm Asanble Alex Bores te deklare, "Vil New York bezwen plis lojman, jan lwaye 
mwayen 4,400 dola ki pi wo nan Manhattan lan ak to pòs vid ki pi ba pandan plizyè 
deseni temwanye li. Kòm yon pati nan Bidjè a, nou te pase mezi istorik pou kreye dè 
santèn milye nouvo kay. Pwolonje dat limit pou finisman konstriksyon 421-a ankouraje 
konstriksyon lojman, ankouraje abòdabilite epi asire pi bon estanda salè pou travayè 
sèvis bilding ak travayè konstriksyon yo. Mwen fyè pou m kanpe ak Gouvènè. Hochul 
pou selebre pwoteksyon plis pase 70,000 nouvo inite lojman ki t ap riske rate dat limit 
finisman an, epi mwen pa ka tann pou mwen travay ansanm ak lòt mezi pou remedye 
kriz lojman New York la."  
  
Manm Konsèy Lincoln Restler te deklare, "N ap fè fas a yon kriz abòdabilite ki grav 
nan Vil New York. Mwen apresye lidèchip ak pèseverans Gouvènè Hochul pou ede elaji 
rezèv lojman nou an epi konstwi nouvo lojman abòdab pou fanmi k ap travay yo."  

  

Carlo Scissura, Prezidant ak Direktris Egzekitif Jeneral, New York Building 
Congress, te deklare, "Kounye a plis pase avan, New York bezwen solisyon inovan ak 
efikas pou abòde kriz lojman abòdab nou an, epi The Refinery at Domino se yon 
egzanp pafè de sa nou ta dwe fè. Lè pwolonje dat limit pou sèten pwojè 421A, Eta a te 
trase wout la pou plizyè milye nouvo inite — anpil ladan yo pral abòdab. Nan non New 
York Building Congress ak Konsèy nou an, mwen fyè pou m kanpe ak Two Trees ak 
anpil ofisye eli ki te panse pou lavni ki te ede sekirize pwojè sa a ak lòt moun ki renmen 
l."  

  

Prezidan 32BJ SEIU Manny Pastreich te deklare, "Kòm anpil lòt fanmi k ap travay, 
100,000 manm nou yo nan New York te fè fas a menm kriz pri abòdab la — 
ogmantasyon lwaye, menas degèpisman, epi yo pa t kapab jwenn lojman nan yon 
vwayaj rezonab pou ale nan travay yo. Nou bat bravo pou Gouvènè Hochul ak Majistra 
Adams pou politik entelijan yo ak lidèchip solid yo. Lè yo pwolonje dat limit konstriksyon 
421-a yo, plizyè dizèn milye Nouyòkè k ap travay yo pral gen apatman yo kapab genyen 
epi asire yo pral asire travayè sèvis bilding yo gen travay pou soutni fanmi yo. Nou bat 
bravo tou pou kreyasyon nouvo ankourajman taks pou lojman abòdab 485-X, ki pral 
kreye lojman ki nesesè anpil ansanm ak djòb ki soutni fanmi yo."  

  

Prezidan REBNY, Jim Whelan, te deklare, "Kòm yo te prevwa, ekstansyon dat limit 
421a a pwouve se yon aksyon politik bon sans ki nesesè pou asire livrezon nouvo 
lojman pou lokasyon ki nesesè anpil. Nou rekonesan pou wè pwogrè plizyè santèn 
pwojè epi nou remèsye Gouvènè a, Majistra a ak Lejislati Eta a ki avanse yon solisyon 
ki ede abòde kriz rezèv lojman Vil New York la."  
  
Direktè Egzekitif Jeneral Community Preservation Coporation lan, Rafael E. 
Cestero, Te deklare, "Mwen bat bravo pou Gouvènè a paske li te franchi yon etap 



enpòtan pou lanse pwodiksyon lojman pou lokasyon. Nan yon moman kote kriz lojman 
nou an ap agrave, ekstansyon sa a pral imedyatman mete plizyè dizèn milye inite 
lojman nan sèvis epi montre kijan yon pwogram ankourajman taks gen anpil valè pou 
ankouraje pwodiksyon an. Anvan yo te pèmèt li ekspire, 421-a te enpòtan pou 
kreyasyon lojman pou lokasyon revni ki ba ak modere nan kominote klas travayè yo epi 
li te ede kreye opòtinite pou lojman revni miks nan mache ki pi chè yo. Chanjman 
dekoupaj an zòn lan nan 'Vil Wi' a, ansanm ak enplemante nouvo ankourajman taks 
485-x la ta ba nou espwa ke Vil la ta ka abòde gwo dezekilib ant òf ak demann sa a ki 
fè lojman chè pou twòp moun."  

  

Agenda Lojman Gouvènè Hochul la.  
Gouvènè Hochul angaje l pou l abòde kriz lojman New York la epi fè eta a vin pi abòdab 
ak pi fasil pou tout Nouyòkè yo. Nan kad Bidjè Ane Fiskal 2025 la, Gouvènè a te jwenn 
yon akò enpòtan pou ogmante rezèv lojman New York la atravè nouvo ankourajman 
taks pou kominote nan Nò Eta yo, nouvo ankourajman ak soulajman ki soti nan kèk 
restriksyon Eta enpoze pou kreye plis lojman nan Vil New York, yon fon kapital 500 
milyon dola pou konstwi 15,000 nouvo kay sou pwopriyete eta a, yon lòt 600 milyon 
dola nan finansman pou sipòte yon varyete devlopman lojman nan tout eta a ak nouvo 
pwoteksyon pou lokatè pwopriyetè yo.  

  

Nan kad Bidjè Ane Fiskal 2023 Adopte a, Gouvènè a te anonse yon Plan Lojman 
senkan, 25 milya dola pou kreye oswa prezève 100,000 kay abòdab nan tout eta a, ki 
gen ladan 10,000 ki gen sèvis sipò pou popilasyon vilnerab yo, plis elektrifikasyon 
50,000 kay. Yo te kreye oswa konsève plis pase 45,000 kay jiska dat.  

  

Nan mwa out, Gouvènè Hochul te anonse Pwogram Kominote ki an Favè Lojman an 
(Pro-Housing Communities Program). Sètifikasyon Kominote An Favè Lojman an se 
yon egzijans pou lokalite yo jwenn aksè jiska 650 milyon dola nan finansman opsyonèl 
Eta a. Nan jou sa a, plis pase 200 kominote te sètifye, enkli Vil New York.  

  
  

###  

